Татарстан Республикасы Әгерҗе шәһәре
1нче гимназиясе
Башлангыч сыйныфларда татар теле һәм әдәби уку дәресләрендә Р.Фәхреддин әсәрләрен кулланып әхлак тәрбиясе бирү.

Тәрбия бала тормышының беренче көннәрендә үк башлана. Кеше гамәлләренең әхлакый сыйфатларына бик яшьли нигез салына. Гаделлек, оешканлык, хезмәт сөючәнлек, кыюлык кебек уңай сыйфатлар бала чактан ук әхлакый гадәтләр буларак тәрбияләнгәндә генә кешенең гомерлек ышанычлы юлдашына әверелә ала. Бөек педагоглар Я.А.Коменский, К.Ушинскийлар тәрбиянең уку-укыту процессының аерылгысыз өлеше икәнен үзләренең күпсанлы хезмәтләрендә яктырткан. 

Халкыбызның гыйбрәт тулы тарихында әдәп-әхлак, инсафлылык тушенчәләре үзе бер дөнья. Ата-бабаларыбыз адәмне Кеше иткән әхлакый сыйфатларны тәрбияләү буенча гасырлар дәвамында бай тәҗрибә туплаганнар. Алар җиһанны, кеше табигатен танып белү, Милли аң, Милли горурлык, яшәешкә багланыш кебек рухи кыйммәтләрне фәлсәфи дәрәҗәгә күтәрүгә ирешкәннәр.”Гыйлем вә тәрбия орлыкларын хәзер ихлас вә мәхәббәт илә чәчсәгез, киләчәктә файдалы җимешләрне дә үзегез җыярсыз” , дигән бөек мәгърифәтчебез Ризаэддин Фәхреддин үзенең тәрбия турындагы күпсанлы хезмәтләренең асылын ачыклап.

Әлеге эшемнең максаты –Икенче буын Дәүләт стандартларына күчү шартларында башлангыч сыйныфларда татар теле һәм әдәби уку дәресләрендә Р.Фәхреддин хезмәтләрен кулланып, укучыларда әхлакый сыйфатлар тәрбияләүне күрсәтү.

Р.Фәхреддин психологик, физиологик үзенчәлекләрне нечкә тоемлап, тәрбия эшендәге җаваплы вазифаны чорларга бүлеп карый. Баланың шәхес булып җитлегүендә гаилә, мәктәп, җәмгыятьне аерып чыгара. Бигрәк тә ана белән укытучының әһәмиятен ассызыклый, җаваплылыкның иң олысын аларга йөкли. Нәкъ  менә аларда тәрбияле бала үстере п, милләт сагында торучыларны күрә. “Без бетә торган кавем түгел, дөньяда мәңге торыр вә башка милләтләр белән бергә җир йөзеннән файдаланыр өчен килгән милләтбез”  дип, татар милләтенә өметле киләчәк юрый.

Фән буларак татар телен укытуда Р.Фәхреддин хезмәтләрен куллану - киләчәк буынны шәхес итеп формалаштыруда отышлы . “Җәвамигуль-кәлим шәрхе”, “Балаларга үгет-нәсыйхәт” китапларын үзем өйрәнгәч, мәгърифәтченең кыйммәтле сүзләрен башлангыч сыйныф укучыларына ук җиткерергә кирәк, дигән карарга килдем. Укучы балалар Р.Фәхреддин мирасы белән Г.Тукайның үлемсез әкиятләрен белгән кебек үк таныш булырга тиеш. Бу олуг язучыбызның һәр сүзе хикмәт, могҗиза белән тулган.

Безнең яшәешебез иҗтимагый күренешләрдән гыйбарәт. Тәрбия бирү эшчәнлеге дә җәмгыятьтәге шартлар йогынтысында үсә, камилләшә. Бүгенге көн мәгарифе үз алдына белем һәм тәрбия бирүне милли традицияләргә таянып, халык педагогикасы нигезендә алып бару бурычын куя. Буыннан буынга килгән һәм баетылган тәрбия процессында кулланылган ысуллар, нәтиҗәле алымнар, гомуми кабул ителгән һәм гадәткә кергән таләпләр, гыйлем, күнекмәләр, педагогик карашлар яшь буынга белем-тәрбия бирүдә аеруча зур роль уйный.


Бала үстерү - катлаулы һәм каршылыклы процесс. Ә шул баланы тәрбияләүне нәрсәдән башларга соң? Әти-әни, мәктәп, укытучылар ни рәвешле баланы туры юлга бастыра, үзләрен хөрмәт итәргә, олыгайган көннәрдә кайгыртып торырга өйрәтә ала? Бу сорауларга җавапны Ризаэддин Фәхреддин хезмәтләрендә табарга мөмкин: ”Дөньяга килгән сәгать белән балалар - тәрбиягә мохтаҗлардыр. Балаларны тәрбияләүчеләр дә аналардыр. Аналар балаларның һәр эшләрен гадәткә салырлар...Балаларның хәйләгә, ялган сөйләргә өйрәнүләренә сәбәп булырдай нәрсәләрне кылмаслар
”,-дип яза ул “Тәрбияле ана” хезмәтендә. Кеше нинди генә тәрбия алмасын, яхшысынмы, начарынмы, барыбер иң элек гаиләдә алган тәрбия өстен булачак. Ә инде тәрбияле балалар, үз чиратында, әти-әнисен хөрмәт итеп, картайган көннәрендә аларга терәк булыр һәм, гомумән алганда, кешеләр алдында үзенең дә, әти-әнисенең дә йөз аклыгын күрсәтер. Югыйсә, бала әти-әнисенең аңа күрсәткән илтифатының хакын беркайчан да кире кайтара алмас. 

Мәшһүр мәгърифәтченең әлеге кыйммәтле фикерләрен башлангыч сыйныфларда “Гаилә” темасын үткәндә файдаланам. 


II сыйныфта “Әнием-кадерлем” темасына дәрес үткәргәндә (З.Туфайлова “Әни сүзе”, Р Миңнуллин “Әни” шигырьләрен өйрәнү) Р.Фәхреддиннең “Балаларга үгет-нәсыйхәт” китабыннан “Дөньяда вакытта шатлыкларны һәм кайгыларны уртаклашыр өчен якын һәм ышанычлы кешеләр кирәк була. Балалар өчен әнидән дә якын кеше булмас. Ул баланың шатлыгы өчен үзеннән дә артыграк сөенер, ә кайгы-хәсрәтләрен җиңеләйтү өчен кулыннан килгән чараларның бөтенесен эшләргә тырышыр. Тәнегезгә көч кергәч аларга ярдәм итегез”
, дигән нәсыйхәтне укып, укучыларга аңлаешлы тел белән ана хакын хакларга кирәклеген төшендерергә тырышам. “Әтием белән бергә” шигырен өйрәнгәндә “Кайбер балалар аталарының малларына ышанып, һичбер кәсеп юлына кермичә, ялкаулыкка гадәтләнеп китәләр. Нәтиҗәдә беркөнне акчалары бетә, тереклек итәр өчен кулда һөнәрләре дә булмый. Шуның өчен дә ата малына ышанып тормыйча, нинди зур бай баласы булсагыз да, һөнәр өйрәнегез”
 дигән сүзләрне укып, балаларга әти белән бергә көн саен кирәкле эшләрне башкарырга өйрәнергә, әти сүзен тыңларга кушам.

III сыйныфта Ф.Яруллинның “Кояштагы тап” әкияте буенча эшләгәндә мәгърифәтченең “И газиз балалар! Ата-аналарыгыз сезгә иң авыр һәм мәшәкатьле хезмәтләрне кылдылар һәм алар сезгә хезмәт итүдә һамишә дәвам итәләр, һәм һәрвакыт сезнең өчен тырышалар... Инде сез дә аларның бу яхшылыкларын һәм хезмәтләрен кайтарыгыз, көчегездән килгәнчә һәм чын күңелдән хезмәт итегез.”
 дигән сүзләре әсәр эчтәлеген тирәнрәк ачарга ярдәм итә. 

М..Гафуриның “Ата-ана”, А.Нигъмәтуллинның “Әни кулында” шигырьләрен өйрәнгәч, һәр укучы үтәргә тиешле кагыйдәләрне дәфтәргә язып куябыз:

· Ата-ана аяк өстендә торганда, сез утырып тормагыз.

· Ата-анагыз биргән акчаны тотарга өйрәнегез.

· Серләрегезне бары тик аларга гына сөйләгез.

· Күзгә күренгән һәрбер нәрсәгә кызыкмагыз, рөхсәтсез әйбер алмагыз.


Кечкенә бала күңеле-чиста ак кәгазь бите, тузан да кунарга өлгермәгән зиннәтле асылташ ул. Күп кенә галим-педагоглар, психологлар фикеренчә, яхшылык, кече күңеллелек, олыларга хөрмәт кебек әхлакый сыйфатлар нәкъ менә шушы яшътән бала күңеленә салына. Бу яшънең олыларга, бигрәк тә укытучыларга һәм ата-аналарга нык ышануы белән характерлануы турында психологлар ассызыклап үтә. Шул сәбәпле, кече яшьтәге мәктәп балаларының үрнәк алырдай олылар белән аралашуы зарур. Әгәр дә бала кече яшьтән үк тирә-юньдәгеләргә хөрмәт белән карарга өйрәнсә, игътибарлы, риясыз, кече күңелле булса, яхшы яши, эшли белүче, җиңел һәм матур аралашучы чын Кеше формалаша. Бу катлаулы эштә мәктәпкә зур җаваплылык йөкләнә. Р.Фәхреддин мәктәп тәрбиясен “Икенче тәрбия” дип атап, “Гыйлем өйрәтү белән генә чикләнмичә, бәлки күңелләренә... гүзәл гадәтләр, тырышу, эшлеклелек, гайрәт, гүзәл холык кебек яхшылык орлыкларын тәмам игътибар белән чәчү вә тәрбияләп үстерү булачактыр”
,-дип мәктәп вазифасын билгели. 


Мәктәп-баланың икенче йорты.  Белем алу белән беррәттән, бала монда -иптәшләре, укытучылар белән аралашучы, үзен билгеле бер кысаларда тотарга тиешле шәхес. Укуга, белем алуга кызыксыну, дәрес вакытында үзеңне дөрес тоту, башка укучылар, укытучылар белән яхшы мөгаләмәдә булырга өйрәткәндә мин Р.Фәхреддиннең “Мәктәп әдәпләре” хезмәтеннән файдаланам.
· Мәктәпкә баргач әдәп белән үз урыныгызга утырыгыз, дәрес вакытында сөйләшмәгез, гыйлем өйрәнү өчен ихлас тырышыгыз.
· Китап, дәфтәр һәм башка язу әсбапларыгызны чиста тотыгыз.

· Бер төрле дәрес биргәндә икенче дәресне карап утырмагыз. Укытучы бирә торган дәрескә күңелегезне салыгыз, һәрбер сүзен зиһенегезгә урнаштырыгыз.

· Укытучыгыз берәр нәрсәне укырга, язарга, ятларга кушса, җиренә җиткереп үтәгез. 
Әлеге искиткеч гыйбәрәләр һәр мәктәпнең һәр укучысы өчен бердәй таләп булырга тиеш, дип уйлыйм мин. Шуңа күрә беренче сыйныфта телдән курс вакытында ук яңа гына мәктәп бусагасын атлап кергән укучыларга “Йөз әдәпләре”, “Мәктәп әдәпләре”, “Кул әдәпләре”, “Йөрү әдәпләре”н өйрәтүне үземә максат итеп куйдым. Беренче көннән үк тәртипкә, уку-язу эшендә төгәллеккә өйрәнергә тиеш укучы. IV сыйныфта М.Хөсәеннең “Китап”шигырен өйрәнү дәресенә эпиграф итеп мәшһүр галимнең мондый сүзләрен алам: “Гүзәл китаплар-гаҗәеп эшләрне күзәтүче көзге, аулакта сердәш, ялгызлыкта иптәш, кайгылы вакытта шатлык китерүче, акыллы кешеләрнең акылларын күзгә күрсәтүче”
. ә икенче сыйныфта Г.Тукайның “Кызыклы шәкерт”ен өйрәнгәндә “Гыйлемне мөмкинлек булганда өйрәнергә кирәк. Кирәк вакытта гына мөмкинлек табылмас. Гыйлем күп булган кешеләргә карап, аз белемле булудан оялмагыз, әмма белергә кулыгыздан килә торган нәрсәләрне белми калудан оялыгыз”
 дип, дәрескә нәтиҗә ясыйбыз. Ә.Бикчәнтәеваның “Тәмле сүз” хикәясенә”Һәрбер бала белән, бигрәк тә үз мәктәбегезнең балалары белән матур яшәгез, аларны туганнарыгыз кебек күрегез, алар белән йомшак сөйләшегез. Бер-берегез белән очрашкан вакытта йөзегездә куану билгеләре чагылсын”
, дигән нәсыйхәт туры килә. Ә.Фәйзинең “Тукай” романыннан Габдулланың беренче мәртәбә рус классына баруын күрсәткән өзек белән танышканда да Р.Фәхреддин сүзләре бик урынлы яңгырый: ”Гыйлем-күңел күзен ачар, наданлык караңгылыгын җибәрер, олы дәрәҗәләргә ирештерер, тереклекне саклар. Гыйлем галимнәрнең зиннәте, адәмнәрнең хөрмәте булып, һич бетми торган байлыктыр”. Әлеге гыйбрәтле сүзләрнең дөреслеген бөек шагыйребез Г.Тукай тормышы һәм иҗаты мисалында ачып күрсәтәм. Мәктәп әдәпләре, гыйлем, укытучы, укучылар турында язылган әлеге нәсыйхәтләрне һәрдаим куллану укучыларда бары тик уңай сыйфатлар тәрбияләр, дип ышанам.
Әнә шулай югары бәяли әдәп-әхлаклы баланы бөек мәгърифәтче Р.Фәхреддин. Борынгы әби-бабайлардан башлап, бүгенге көнгә кадәр бала тәрбияләү эшендә без, әлбәттә, халык авыз иҗатына таянабыз. Бишек җырларын тыңлап изрәгән, әбекәйнең әкиятләре аша дөньяны танып белгән бала начарлыктан читтә йөри, чөнки ул кечкенәдән рухи сәламәт булып үсә. Башлангыч сыйныфларда программа буенча татар халык һәм аерым язучылар әкиятләрен өйрәнүгә сәгатьләр бүлеп бирелгән. Халык авыз иҗатының бу төре гаять зур тәрбияви көчкә ия. Буыннан-буынга күчеп килгән асыл сыйфатлар иң беренче нәкъ әнә шул әкиятләр аша һәрберебезнең канына сеңә. Ә шушы әкиятләрдәге тәрбияви максатка туры килүче нәсыйхәтләрне өйрәнү, отып калу укучыларда  игътибарлылык,ихтирам, миһербанлылык кебек сыйфатлар тәрбияли.


II-IV сыйныфларда өйрәнелүче әкиятләрне менә нинди нәсыйхәтләр ярдәмендә истә калдырабыз. “Кунакларны ачык йөз, хөрмәт белән каршы алыгыз...ашлар хакында бәхәсләшмәгез. Мәҗлес тәмам булгач, хуҗага рәхмәт әйтеп, саубуллашып китегез” (“Хәйләгә каршы хәйлә”). “Кардәшләрегез, дусларыгыз авырганлыкларын ишетсәгез, хәлләрен белергә барыгыз. Авыруны юатыгыз, сабырлыкка  чакырыгыз, куркытмагыз, тиз көннәрдә тереләчәгенә өмет уятыгыз”(“Өч кыз”). “Сезгә ата-аналарыгыздан соң иң якын кешеләр - туганнарыгыз. Алар белән һәрвакыт әдәпле һәм мәрхәмәтле булыгыз. Туганнарыгыз өстеннән һичкемгә әләкләмәгез.Мондый балалар зур үскәннән соң да сүз йөртүче булалар. Туганнарыгызның серләрен саклагыз, аларга гел шатлыклы хәбәрләр генә китерүче булыгыз.”(“Чукмар белән Тукмар”). “Ата-аналарыгыз сезгә нәрсә бирсәләр дә үзләренең миһербанлыклары белән бирерләр. Шуның өчен нәрсә сорасагыз да  әдәп белән сорагыз. Әгәр сораган нәрсәгезне бирмәсәләр, аларны борчымагыз. Сезгә нәрсә кирәк, нәрсә кирәк түгелен һәм сезгә нинди эшләр туры килү-килмәвен алар сездән яхшырак беләләр” 
(“Курайчы”)

Ләззәтләнеп, халыкның күңел байлыгы булган әкиятләрне уку, үгет-нәсыйхәтләр тыңлап, аларны үзеңдә тәрбияләргә тырышу - тормышка үзеңә сукмак салу ул. Бу сукмактан бары тик үз-үзенә ышанган, сәламәт рухлы, аек акыллы кешеләр генә атлый ала. Ә ул балаларны без бүген үк әдәпле, тәртипле булырга өйрәтергә бурычлы.
Р.Фәхреддин фикеренчә, тәрбияле бала түбәндәге әдәплелек кагыйдәләрен үтәргә бурычлы:

-ашарга утырганда зурлар күрсәткән урынга утырыр;

-ашаганда ашыкмас;

-майлы кулы илә нәрсә тотмас;

-ашагач, зурлар янында утырмас;

-ашагач, тиз йокламас;

-киемнәрен салып, һәммәсен бик яхшы итеп төрер;һ.б. Әлеге кагыйдәләрнең хәтта олы кешеләр өчен дә кирәклеге бәхәссез. Аларны бала күңеленә кечкенәдән сеңдерсәк, киләчәктә үз-үзен һәм тирә-юньдәгеләрне хөрмәт итүче шәхес тәрбияләрбез.

Үзенең хезмәтләрендә Р.Фәхреддин кыз баланы тәрбияләүгә аеруча сак һәм җитди карый. “Холкы гүзәл булган кыз бала бөтен гаиләсе өчен байлык вә сәгадәттер. Карендәшләре өчен кыйммәтле хәзинәдер. Үскәч, бер иргә ихлас илә ярдәмче вә иптәштер. Укымыш вә холкын тәрбия итмеш кыз алтыннан бәһале, энҗедән кадерле байлыктыр”, дигән сүзләре белән хатын-кыз мәсьәләсен дәүләт, милләт дәрәҗәсенә күтәрә.
Нинди булып үсәргә тиеш соң кыз бала? Нинди әдәпләрне үтәү аларны бизи? Бу сорауларга без “Балаларга үгет-нәсыйхәт” китабыннан түбәндәге җавапларны табабыз:

-кием-салымы керле вә ертык булу гаеп булыр;

-пакьлек, төзеклек тиеш;
-оятсыз, әдәпсез сүзләрдән оялырлар;

-мәҗлесләрдә аналары янында утырмаслар;

-ир балалар белән куышып йөрмәсләр.

Гади генә шушы кагыйдәләр-көндәлек тормышның нигезен тәшкил итәләр. Шуңа күрә бу кагыйдәләрне без Р.Вәлиеваның “Туган көндә” хикәясен өйрәнгәндә дәфтәргә язып куябыз, һәр көнне үтәргә тырышабыз.
Р.Фәхреддиннең халык күңелен яулаган “Ана тәрбиясе”, “Кыз балалар тәрбиясе”, “Ир балалар тәрбиясе”, “Тәрбияле бала”хезмәтләре гасырлар дәвамында милләтебезне инсани яктан тәрбияләүдә әһәмиятле роль уйнаган, аның миһербанлыгы, пакьлеге сагында торган. Бу зиннәтле мирасыбызны тырышып барлау, бүгенге укучыларыбыз-киләчәгебезгә өйрәтү-мөкатдәс бурычыбыз. Шушы әхлак акагыйдәләреннән, тәрбия ысулларыннан файдаланып кына без рухи һәм физик яктан бердәй камил шәхес тәрбияли алабыз.Чөнки аларда асыл үрнәкләр, күркәм нәсыйхәтләр, тирән мәгънәле киңәш-үгетләр тулып ята.

Үземнең бу эшемдә мин башлангыч сыйныфларда татар теле һәм уку дәресләрендә Р.Фәхреддин хезмәтләреннән ничек файдалануымны күрсәтергә тырыштым. Һәр дәрес темасына туры килгән материалны дөрес сайлап, аны укучыларның яшь үзенчәлеген искә алып, кызыклы, мавыктыргыч формада җиткергәндә, көнкүрештән китерелгән мисаллар белән ныгытканда эшнең нәтиҗәсе күзгә күренә. Мондый дәресләрдә укучылар тормышның әхлакый ягы, үзара мөнәсәбәтләрнең асылы турында уйларга бурычлы. Ә минем бурыч - укучыларда кешенең эчке дөньясына кызыксыну уяту, үзе турында, атлаган адымнары, аларның әдәпле ягы турында уйланырга мәҗбүр итү, тормышны аңларга, җәмгыятьтәге күркәм, бозык гамәлләрне аера белергә, мөстәкыйль яшәргә өйрәтү. Бала нәтиҗәгә үзе килсен, ярый белән ярамыйны, ак белән караны аерырга өйрәнеп үссен. Әдәби әсәрләрне, халык авыз иҗатын өйрәнеп, нәтиҗә ясаганда, ул үзе әдәп-әхлак нормаларын аңлап калсын һәм тормышта кулланан белсен. Мәшһүр галимебез Р.Фәхреддиннең “Бала чакта алган тәрбияне соңыннан бөтен дөнья халкы да үзгәртә алмас” дигән васыяте юл күрсәтүче маяк булсын.

